
Shri Kakini Stotram

శ్రీకాకినీస్తోత్రమ్ 

అథైకోనషష్టితమః   పటలః
శ్రీఆనన్దభైరవీ    ఉవాచ
జ్ఞానేశ్వరీ  శుభకరీ పరిభావనీయా
యోగేశ్వరైర్హరిహరైర్గురుభిర్మహేన్ద్రైః      ।
తాం కాకినీం పరశివాం పరమేశపత్నీం
సంస్తౌమి చారుహృదయామ్బుజపీఠమధ్యే ॥ ౫౯-౧॥
ఏకాకినీ త్రిజగతామతినాశకాలే
త్వాం కాకినీం సమరకార్ణా (ణ్డ ) కకాకపత్నీమ్ ।
త్వం సాక్షిణీ భువనభఙ్గవిధౌ  సకాస్తే
భూషణ్డకాకమహిషీవ  వయం భజామః ॥ ౫౯-౨॥
ఏకాకినీం సకలధారణకాలయోగే
ఆధార్య దేహసమయే సతి కాకినీం త్వామ్ ।
వాయ్వాసనే మనస ఆశు వికారనాశే
కాకేన్ద్రచఞ్చుచలితామహమేవమీడే  ॥ ౫౯-౩॥
భావోదయే ప్రణయినీమగతౌ  చ భావా
ఆహ్లాదయోగవిభవే  భువనేశ్వరీం త్వామ్ ।
మన్దారహారరుచిరే  పరమేశ్వరి త్వం
రక్షాం కురు ప్రథమతో  మతిమాశ్రయామి  ॥ ౫౯-౪॥
చన్ద్రోదయే  సుఖమయీ ద్యుతికోటిదీప్తా
గోప్యాగమే సుమతిభిః స్వమనాంసి శుద్ధా ।
సా త్వం సుఖాత్త్వం భవ భావవిపూజనీయే
రక్షాం కురు ప్రథమభాస్కరమఙ్ఘ్రిమీడే   ॥ ౫౯-౫॥
తే పాదపఙ్కజమజస్రమహం  భజామి
సానన్దబిన్దు  విమలాసనభావపుఞ్జే ।

గుఞ్జావటీవిమలమాల్యసుశోభితాఙ్గే
స్యామేవ మే చరమభావసమూహదాత్రీ ॥ ౫౯-౬॥
పఞ్చాననే దశభుజే సకలాస్త్రయుక్తే
విద్యే భయే నరహరే నరహారభూషే ।
ప్రేతాసనే  త్రినయనే  జననీ త్వమేవ
రక్షే శుభే చరణపఙ్కజమాశ్రయామి  ॥ ౫౯-౭॥
శ్రీ సున్దరి  ప్రణతరక్షిణి  వేదమాత-
స్తారేశ్వరీ త్వమపి రక్ష వినాశకాలే ।
యద్యేకభక్త ఇతిహాసపురాణవక్తా
నిత్యానురక్తహరపాదసరోజమీడే ॥ ౫౯-౮॥
తే శ్రీపదం  భువనసారమనన్తసేవ్యం
యోగాస్పదం కృతిభిరాశ్రయమేకయోగమ్  ।
సర్వే భజన్తి నిజమోక్షఫలాయ నిత్యం
దీనోఽహమమ్బ భువనేశి ముదా భజామి ॥ ౫౯-౯॥
త్రైలోక్యపూజితపదం  హృదయామ్బుజస్థం
చిత్తప్రకాశకమలే  స్వసుఖానుభూతమ్ ।
మాయాశ్రయం  సకలసిద్ధినిదానరూపం
మఞ్జీరహారవినతం  వరమాశ్రయామి  ॥ ౫౯-౧౦॥
కౌటీరహారకమలప్రియమాల్యశోభే
శోభాకరే స్థిరతరా  భవ మే హృదబ్జే ।
భూమణ్డలే  హి బలవాన్కృతకృత్య ఏవ
త్వామీశ్వరీం హృది ముదా సుఖమాశ్రయామి  ॥ ౫౯-౧౧॥
నిత్యే పురా భజతియోగసుసిద్ధయేఽసౌ
శమ్భుర్గిరీశ  ఇతి చేశ్వరపార్శ్వగామి ।
సాయుజ్యనాథపదవీం గత ఈశకాన్తే
ఏకాకినీ కులవతాఙ్ఘ్రియుగం  కిమన్యైః  ॥ ౫౯-౧౨॥
ధ్యాయన్తియోగిన ఇహాఘసమూహశైలం
సంహార హేతుకసదాఘవినాశనాయ ।
చిత్తోత్సవాయ విభవాయ జయాయభూమేః

దీనోఽహమాశు విభజామి పదం శ్రియే  తే ॥ ౫౯-౧౩॥
కృష్ణే సితే విమలపీతనిభే సురక్తే
వర్ణాశ్రయే   త్వమవ మామతిదీనమేకమ్ ।
పుత్రం  తవైవ  చరణామ్బుజమేవ కాన్తం
నీలామ్బుజే స్థిరతరం  కురు కామదాత్రి ॥ ౫౯-౧౪॥
సర్వేశ్వరీ ప్రియకరి  భవభావహన్త్రి
నానా ధ్వనిప్రణతకామదుఘే  విచిత్రే ।
రత్నామ్బరే సుఖపదం యది దేహి దాస్యం
త్వం చారువర్ణగలితే  పదమాశ్రయామి  ॥ ౫౯-౧౫॥
రత్నాకరే సకరుణేఽరుణకోటివర్ణే
స్వర్ణాదినిర్మితసృజాపవిశోభితాఙ్గీ  ।
త్వం కాకినీ యది కటాక్షనిపాతమేకం
సర్వం కురుష్వ సుఖమోక్షపథప్రమోదీ  ॥ ౫౯-౧౬॥
ఆద్యే ప్రవాలవిమలేఽమలమాల్యశోభే
సూక్ష్మేఽతిసూక్ష్మనికరే కరుణానిధానే ।
(క )బాలే వలే ప్రచలే  చపలే ప్రలాపే
యోగేశి పాదకమలం కులమాశ్రయామి  ॥ ౫౯-౧౭॥
(ఖ ) త్వం షోడశీ ఖరతరా ఖరఖడ్గహస్తే
ఖడ్గేశ్వరీ  ప్రఖరవాక్యమథాఢ్యవక్త్రే  ।
ఖర్జూరహారరుచిరే  ఖలహన్త్రి తుభ్యం
నిత్యం నమో నమ ఉపేన్ద్రగిరీన్ద్రసేవ్యే   ॥ ౫౯-౧౮॥
(గ ) గీతానతే తరుతరే ప్రణమామి  నిత్యం
గాత్రేశ్వరీ  గతిహరే గణనాథసేవ్యే ।
గాయన్తి తే చరణపఙ్కజసారగీతం
రక్షాప్రచణ్డకలుషాదనుపేక్షణీయమ్   ॥ ౫౯-౧౯॥
(ఘ ) దీర్ఘస్వరే  ఘనవరే ఘనఘోరనాదే
ఘోరాననే నవఘనే ఘటనాఘనానామ్ ।
ఘోరాస్పదే ఘటగతే ఘటశూన్యకర్త్రి
త్వం కాకినీ సమవతు క్షితిదోషజాలాత్ ॥ ౫౯-౨౦॥

(ఙ )ఆనుస్వరే స్మరహరే నను రూపవిద్యే
సంయోగినీప్రబలశత్రువినాశభూతే   ।
రక్షేఽతిరక్ష కరుణాం కురు దేహి మోక్షం
(చ ) చణ్డి ప్రచణ్డనయనే   చరణం భజే తే ॥ ౫౯-౨౧॥
(ఛ ) ఛత్రప్రదే   ఛలహరే ఛదవాసినీ త్వమ్ ।
ఛద్మస్థితే  హృదయపఙ్కజదక్షయోగే ।
(జ )త్వాం పూజయే జయధరే యదునాథజన్యో ।
జాయే జయం యదిహ దేహి పదం భజామి ॥ ౫౯-౨౨॥
(ఝ )ఝఙ్కే ఝనజ్వలయతీహ రిపుం పిబన్తి
త్వం కౌశికీ సకలదేహవిశోధనీ త్వమ్ ।
(న ) నిత్యేఽనునాసికపదే సకలార్థదే  త్వం
(ఞ ) రక్షాం కురుష్వ విపదే కులపుఞ్జగుఞ్జే  ॥ ౫౯-౨౩॥
(ట ) టఙ్కారగేఽట్టహసనే  టలలేఽట్టహాసే  ।
(ఠ )ఠాక్కారిణీ సఠహరా పరినిష్ఠితా  త్వమ్ ।
సింహేష్టపృష్ఠనిలయేఽస్థిరయోగభావం  
హృత్పద్మకే కురు సదా సకలార్థదాత్రి  ॥ ౫౯-౨౪॥
ఏతత్స్తోత్రం   పఠేద్ధీమాన్  ధ్యానన్యాసపరాయణః ।
విభావ్య స్తౌతి యోయోగీ సయోగీ మోక్షభాగ్భవేత్ ॥ ౫౯-౨౫॥
హృత్పఙ్కరుహమధ్యస్థం  స పశ్యతి జగత్త్రయమ్  ।
అష్టసిద్ధియుతః   శీఘ్రం  జీవన్ముక్తో భవేన్నరః ॥ ౫౯-౨౬॥
ఇతి శ్రీరుద్రయామలే   మహాతన్త్రోద్దీపనే   సిద్ధమన్త్రప్రకరణే  
కాకినీస్తోత్రవిన్యాసో  నామోనషష్టితమః  పటలః ॥ ౫౯॥
The numbers correspond to paTala and verse numbers from

